
Bħala l-assemblea politika tal-UE tal-mexxejja reġjonali u lokali, 
ippermettuli nieħu tliet impenji: 
 
L-ewwel nett, se nkomplu nqarrbu lin-nies lejn l-Ewropa permezz tad-
“Djalogi Lokali”. 
 
Iċ-ċittadini m’għandhomx jibqgħu jħossuhom minsijin, imwarrbin jew 
injorati.  
 
Għalhekk, neħtieġu fluss permanenti ta’ komunikazzjoni billi norganizzaw 
djalogi lokali dwar kwistjonijiet tal-UE li tabilħaqq jikkonċernaw liċ-ċittadini. 
Dawn għandhom jibdew jiġu organizzati matul il-Presidenza Ġermaniża 
tal-UE, flimkien mal-presidenti tar-reġjuni, is-sindki, il-kunsilliera, u mal-
politiċi eletti nazzjonali u tal-UE.  
 
L-UE m’għandhiex tibqa’ titqies bħala magna burokratika. U, biex dan 
iseħħ, jeħtieġ li l-UE tqis aħjar l-impatt territorjali tagħha fuq ir-reġjuni, il-
bliet u l-irħula, skont il-prinċipju tas-sussidjarjetà. 
 
Jeħtieġ li l-vuċi, is-setgħat u l-kompetenzi tar-reġjuni u l-bliet jiġu verament 
riflessi fl-UE kollha, b’bidliet fit-Trattat jew mingħajrhom. 
 
It-tieni impenn tagħna huwa li niżguraw li l-koeżjoni ssir il-boxxla li tiggwida 
’l-Ewropa. 
 
Il-koeżjoni mhijiex biss flus.  
 
Hija valur Ewropew fundamentali li jġib valur miżjud għall-benefiċċju ta’ 
kull persuna, kull negozju, kull komunità u kull Stat Membru. 
 
Ejja ma ninsewx li għal kull euro investit, il-koeżjoni trodd lura kważi tlieta 
għal kull kontribwent tal-UE: mil-Lvant sal-Punent, u mit-Tramuntana san-
Nofsinhar.  
 
L-ebda stat, reġjun, belt jew raħal ma għandu jitħalla waħdu jew jitħalla 
jibqa’ lura. 
 
Kanċillier Merkel, 
 
L-Unjoni Ewropea hija l-akbar kisba politika u ekonomika taż-żminijiet 
moderni.  
 
U kienet possibbli għaliex il-popli Ewropej ħadmu bħala poplu wieħed. 

Xi ilħna estremisti u populisti jitkellmu favur l-iżolament wara l-fruntieri 
nazzjonali. 
 
Iżda l-valuri li jgħaqqdu u jżommu flimkien lill-Ewropa huma aktar 
b’saħħithom u dejjem se jipprevalu.  
 
Il-fruntieri interni tagħna mhumiex ostakli iżda laboratorji għall-għaqda, it-
tisħiħ tar-reżiljenza, it-trawwim tad-djalogu u l-aċċellerazzjoni tat-
tranżizzjoni ekoloġika. 
 
It-tielet proposta tiegħi hija li ninvolvu lill-Kumitat tagħna fid-diskussjonijiet 
tal-Kunsill biex naċċelleraw il-Mekkaniżmu Transfruntier Ewropew. 
 
Kont inti Kanċillier Merkel li, fl-aktar żminijiet diffiċli, iddefendejt il-valur ta’ 
fruntieri miftuħa fi ħdan l-Unjoni tagħna. 
 
Iżda biex inżommu l-fruntieri interni tagħna miftuħin, neħtieġu fruntieri 
esterni robusti. 
 
L-UE trid tiddefendi s-sovranità territorjali tagħha. Il-fruntieri tal-Istati 
Membri huma fruntieri tal-UE. 
 
L-aktar provokazzjoni reċenti mit-Turkija, li reġgħet eskalat ilbieraħ, 
mhijiex aċċettabbli. 
 
Jekk din is-sitwazzjoni tippersisti, hemm bżonn jiġu previsti s-sanzjonijiet. 
 
Nistenna bil-ħerqa l-pożizzjoni ċara tal-Presidenza Ġermaniża tal-UE 
dwar din il-kwistjoni. 
 
 
Għażiża Kanċillier Merkel,  
 
Inti waħda mill-aktar mexxejja dinjija rispettati, li għandhom esperjenza u 
huma fdati. 
 
U aħna, il-miljun mexxej reġjonali u lokali fl-Ewropa kollha, aħna lkoll alleati 
tiegħek. Aħna prammatiċi. Nindirizzaw ir-realtajiet konkreti fil-livell lokali. 
Nipprovdu s-soluzzjonijiet. 
 
B’determinazzjoni u sħubija, flimkien, nistgħu nibdlu l-biża’ f’fiduċja, 
id-diviżjoni f’unità, l-inċertezza f’kunfidenza. 

Gemeinsam – flimkien, inqarrbu ’l-Ewropa lejn iċ-ċittadini.  
 
Grazzi, Għażiża Kanċillier, għall-parteċipazzjoni tiegħek illum, u għal dak 
kollu li tagħmel għall-Ewropa. Ejja naħdmu flimkien. 

Il-Kumitat Ewropew tar-Reġjuni, li nħoloq fl-1994 wara li daħal fis-seħħ it-Trattat ta’ Maastricht, huwa l-Assemblea tal-UE 
ta’ 329 rappreżentant reġjonali u lokali mis-27 Stat Membru kollha, li jirrappreżentaw aktar minn 446 miljun Ewropew.


